
ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ 
ՀԻՄՆԱՎՈՐՈՒՄԸ

«ԱՐՀԵՍՏԱԿԱՆ ԲԱՆԱԿԱՆՈՒԹՅԱՆ ԵՎ ՄԱՐԴՈՒ ԻՐԱՎՈՒՆՔՆԵՐԻ, ԺՈՂՈՎՐԴԱՎԱՐՈՒԹՅԱՆ ԵՎ ՕՐԵՆՔԻ ԳԵՐԱԿԱՅՈՒԹՅԱՆ ՄԱՍԻՆ» ԵՎՐՈՊԱՅԻ ԽՈՐՀՐԴԻ ՇՐՋԱՆԱԿԱՅԻՆ ԿՈՆՎԵՆՑԻԱՅԻ ՍՏՈՐԱԳՐՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

«Արհեստական բանականության և մարդու իրավունքների, ժողովրդավարության և օրենքի գերակայության մասին» Եվրոպայի խորհրդի շրջանակային կոնվենցիան (այսուհետ՝ Կոնվենցիա) հաստատվել է 2024թ. մայիսի 17-ին ԵԽ 133-րդ Նախարարական համաժողովի որոշումներով: Այն բաց է ստորագրման ոչ միայն ԵԽ անդամ, այլ նաև ոչ անդամ երկրների համար: Կոնվենցիան ստորագրման է բացվել 2024թ. սեպտեմբերի 5-ին Վիլյնյուսում տեղի ունեցած ԵԽ անդամ երկրների արդարադատության նախարարների ոչ պաշտոնական համաժողովի շրջանակներում:
Կոնվենցիայի բացման օրը և առ այսօր այն ստորագրել են Միացյալ Թագավորությունը, Նորվեգիան, Իսլանդիան, Մոլդովան, Վրաստանը, Անդորրան, Սան Մարինոն, ԵԽ դիտորդ երկրներից՝ ԱՄՆ-ը, ԵԽ ոչ անդամ երկրներից՝ Իսրայելը: Կոնվենցիան ԵՄ-ը ստորագրել է ԵՄ անդամ երկրների անունից: Կոնվենցիան ուժի մեջ կմտնի 5 պետության կողմից ստորագրման, ներառյալ՝ ԵԽ անդամ երեք երկրի վավերացման դեպքում:   
Կոնվենցիան միջազգային առաջին իրավական փաստաթուղթն է, որը նպատակ է հետապնդում ապահովելու մարդու հիմնարար իրավունքների պաշտպանությունն արհեստական բանականության կիրառման ոլորտում: Մասնավորապես, Կոնվենցիան կոչված է բացառել թվայնացման գործընթացներում կենսաբանական տվյալները նույնականացնելիս անձի հանդեպ ռասսայով, կրոնով, սեռով պայմանավորված խտրականությունը, որի դեպքում նախատեսվում են համապատասխան տուգանքներ: Այն բաց է ստորագրման ոչ միայն ԵԽ անդամ, այլ նաև ոչ անդամ երկրների համար:
Արհեստական բանականության ոլորտը ողջ աշխարհում ապրում է աննախադեպ զարգացում և արդեն իսկ օգտագործվում է բազմաթիվ ոլորտներում:   
Միաժամանակ արհեստական բանականության համակարգերը, համապատասխան իրավական կարգավորումների և վերահսկողության բացակայության պարագայում, կարող են վտանգել մարդու իրավունքները, ժողովրդավարության և օրենքի գերակայության սկզբունքները: 
Հաշվի առնելով այն հանգամանքը, որ Հայաստանի Հանրապետությունում դեռևս առկա չեն ոլորտային բավարար իրավական կարգավորումներ, Կոնվենցիայի ստորագրումը հնարավորություն կտա զարգացնելու արհեստական բանականության կիրառման ոլորտին առնչվող իրավական դաշտը՝ միջազգային գործընկերների հետ սերտ համագործակցության միջոցով: 
Կապը ռազմավարական փաստաթղթերի հետ. 
[bookmark: _GoBack]Բխում է ՀՀ կառավարության 2021 թվականի փետրվարի 11-ի «Հայաստանի թվայնացման ռազմավարությանը, ռազմավարության միջոցառումների ծրագրին և արդյունքային ցուցանիշներին հավանություն տալու մասին» 183-Լ որոշման հավելված 1-ի 2-րդ կետի՝ «Պետական կառավարման ներքին համակարգերի թվայնացում» ռազմավարական ուղղություն, որով նախատեսվում է, որ արհեստական բանականության կիրառությունը պետք է օգնի որոշումների կայացման գործընթացին:
Կոնվենցիայի կնքումը բխում է նաև Կառավարության՝ 2021-2026թթ. ծրագրի 1 կետից. Կառավարության համար արտաքին քաղաքականության կարևոր նպատակներից են բոլոր պետությունների և կազմակերպությունների հետ Հայաստանի երկկողմ և բազմակողմ հարաբերությունների շարունակական զարգացումը և արդյունավետ համագործակցությունը։ 
Ելնելով վերոնշյալից՝ Արդարադատության նախարարությունը նպատակահարմար է գտնում «Արհեստական բանականության և մարդու իրավունքների, ժողովրդավարության և օրենքի գերակայության մասին» Եվրոպայի խորհրդի շրջանակային կոնվենցիայի ստորագրումը:


ՆԱԽԱՐԱՐԻ ՏԵՂԱԿԱԼ՝
									ԿԱՐԵՆ ԿԱՐԱՊԵՏՅԱՆ


2

image1.jpeg




